
કિરાતમૂર્તિસ્તોત્રમ્ 

નમઃ શિવાય ભર્ગાય લીલાશબરરૂપિણે ।
પ્રપન્નાર્તપરિત્રાણકરુણામસૃણાત્મને॥ ૧॥
પિઞ્છોત્તંસં સમાનીલશ્મશ્રુવિદ્યોતિતાનનમ્ ।
ઉદગ્રારક્તનયનં ગૌરકૌશેયવાસસમ્॥ ૨॥
કૈલાસશિખરોત્તુઙ્ગં  છુરિકાચાપધારિણમ્  ।
કિરાતમૂર્તિં  ધ્યાયામિ પરમં કુલદૈવતમ્॥ ૩॥
દુર્જનૈર્બહુધાઽઽક્રાન્તં  ભયસમ્ભ્રાન્તમાનસમ્ ।
ત્વદેકશરણં દીનં પરિપાલય નાથ, મામ્॥ ૪॥
મહ્યં દ્રુહ્યન્તિ રિપવો બાહ્યાશ્ચાભ્યન્તરાશ્ચ યે ।
વિદ્રાવય દયાસિન્ધો ચાપજ્યાનિસ્વનેન તાન્॥ ૫॥
કૂટકર્મપ્રસક્તાનાં શત્રૂણાં શાતનાય ભોઃ ।
ચાલય છુરિકાં  ઘોરાં શતકોટિસમુજ્જ્વલામ્॥ ૬॥
વિપદ્દાવાનલજ્વાલાસન્તપ્તં રોગપીડિતમ્ ।
કર્તવ્યતાવિમૂઢં માં ત્રાયસ્વ ગિરિશાત્મજ॥ ૭॥
નમઃ કિરાતવપુષે નમઃ ક્ષેમઙ્કરાય ચ ।
નમઃ પાપવિઘાતાય નમસ્તે ધર્મસેતવે॥ ૮॥
નમો મહેશ્વર્યદાય નમો ભક્તપ્રિયાય તે ।
નમો વીર્યનિધાનાય નમો ગૌરીસુતાય ચ॥ ૯॥
નમો નમસ્તે વિશ્વાત્મન્ વિશ્વમઙ્ગલદાયક  ।
નમો નમસ્તે સર્વેશ સર્વશક્તિસમન્વિત॥ ૧૦॥
રાગદ્વેષાદિદુર્જન્તુસઙ્કુલે મન્મનોવને ।
વિધત્સ્વ મૃગયાં નિત્યં વિશિષ્ટશબરાકૃતે॥ ૧૧॥

યદ્યત્ કરોમિ ભગવન્ મનોવાક્કાયકર્મભિઃ ।
ભવત્પ્રસાદત્તત્સર્વૈ ભૂયાત્ત્વચ્ચરણાર્ચનમ્॥ ૧૨॥
ઇતિ શ્રીવાસુદેવન્ એલયથેન વિરચિતં કિરાતમૂર્તિસ્તોત્રં   સમ્પૂર્ણમ્ ।

